ЗАКОН ЗА  УЧЕБНИЦИ И ДРУГИ НАСТАВНИ И ДИДАКТИЧКИ МАТЕРИЈАЛИ ВО ОСНОВНО И СРЕДНО ОБРАЗОВАНИЕ

Член 1

Со овој закон се уредува одобрувањето и употребата на учебниците и другите наставни и дидактички материјали  во основното и средното образование.

Член 2

(1) Учебник, наставниот и друг дидактички материјал, во смисла на овој закон, е наставно средство и извор на знаење за постигнување на резултатите од учење/целите согласно наставните програми на основното и средното образование.

(2) Учебник , наставен и друг дидактички материјал може да биде во печатена форма или дигитална форма. 

(3) Дигиталниот учебник според структурата е идентичан со учебникот во печатена форма, но е збогатен со мултимедиални содржини што претставуваат надополнување на основниот текст/лекцијата со  филмови, анимации, видео прикази, галерија на слики и задачи, што овоможува побрзо достигнување на очекуваните резултати.

(4) За еден наставен предмет за употреба се одобруваат најмногу до три учебници.
(5) Наставниот и друг  дидактички материјал  се сите наставни средства (работни тетратки, работни листови, прирачник за наставник, контролни задачи/тестови , нагледни средства)  и помагала што му користата на наставникот и ученикот во процесот на учење и поучување и се достапни во печатена  и  елетронска/дигитална форма. 

(6) Наставниот и дидактички материјал од ставот (5) на овој член, наставникот, односно ученикот може да ги користи од  електронската платформа од член 7 став (4) од овој закон или од истата да ги испечати.
Член 3

(1) Учебниците се издаваат на македонски јазик и неговото кирилско писмо.

(2) За учениците од припадниците на заедниците кои наставата ја следат на јазик и писмо различен од македонскиот јазик и неговото кирилско писмо, учебниците се преведуваат и издаваат на јазикот и писмото на којшто се остварува наставата.

Член 4

Учебниците, наставниот и друг дидактички материјал за учениците во јавните основни и средни училишта се бесплатни. 

Член 5

(1) Учениците од првиот период (прво, второ и трето одделение) во основното образование, користат учебници во печатена форма за наставните предмети мајчин јазик, математика, општествo,  природни науки и англиски јазик, а за другите наставни предмети користат наставен и дидактички материјал во печатена и /или дигитална форма/облик

(2) Учениците од прво, второ и трето одделение користат учебници во печатена форма.

(3) Учениците од четврто до девето одделение во основното образование, како и учениците во сите години на средното образование користат учебници  во дигитална форма и  наставен и дидактички материјал во електронска форма .

Член 6
(1) Учебникот, наставниот и дидактичкиот материјал се изработува според наставниот план и наставните програми за соодветното одделение во основното образование, односно наставниот план и  наставните програми за соодветна година во средното образование, Концепција за учебник и дидактички материјал (во натамошниот текст: Концепција) и Методологија за вреднување на учебник и дидактички материјали, наставен и друг дидактички материјал (во натамошниот текст: Методологија).

(2) Со Концепцијата се определуваат научно-стручните и методолошките основи на учебникот, наставниот и друг дидактички материјал, развојните воспитно-образовни функции, основите за мотивација и самостојно учење, дидактичко-методските стандарди за изборот и систематизирањето на содржините, дополнителните текстови, визуелните прилози, како и соодветноста на јазикот според возраста на учениците и градењето јазична култура.
(3) Со Методологијата се  уредува начинот и постапката за вреднување - на учебникот, наставниот и друг дидактички материјал, преку стандардите и индикаторите од сите подрачја како и начинот на кој ќе се проценува колку се задоволени поставените стандарди.. Вреднувањето на учебникот, наставниот и друг дидактички материјал се прави врз основа на конкретните индикатори кои се наведени во Методологијата за секој стандард посебно. 
(4) Концепцијата и Методологијата, на предлог на Бирото за развој на образованието (во натамошниот текст: Бирото) и Центарот за стручно образование и обука (во натамошниот текст (Центарот), ги утврдува министерот надлежен за образование (во натамошниот текст: министерот).

(5) Во учебникот, наставниот и друг дидактички материјал се забранува секоја директна или индиректна дискриминација, повикување и поттикнување на дискриминација и помагање во дискриминаторско постапување по основ на пол, раса, боја на кожа, национално или етничко потекло, попреченост, род, сексуална ориентација, родов идентитет, државјанство, социјално потекло, образование, религија или верско уверување, политичко уверување, други видови уверувања, возраст, семејна или брачна состојба, имотен статус, здравствена состојба и општествен статус или која било друга основа која е предвидена со закон или со меѓународен договор ратификуван согласно со Уставот на Република Северна Македонија во остварување на правата од основното и средното образование.
(6) Во содржините на учебникот, наставниот и друг дидактички материјал треба да има текстови и илустрации каде подеднакво се застапени и третирани родовите. 
Член 7
(1) По донесувањето на наставните планови и програми од член 6 став (1) од овој закон, директорот на Бирото, односно директорот на Центарот одобрува учебници, наставни и дидактички материјали за постигнување на целите од програмите, наменети за наставниците и за учениците.
(2) За одобрување на учебниците, наставните и дидактичките материјали од став (1) на овој член Бирото, односно Центарот објавуваат јавен повик за доставување на одобрување за употреба на учебници, наставен и друг дидактички материјал, на својата интернет страна.

(3) Јавниот повик од  став (2) на овој член се објавува во месец октомври и постапката треба да заврши најдоцна до 10 мај во тековната учебна година, за учебниците, наставните и дидактичките материјали кои се употребуваат во наредната учебна година

(4) Учебниците, наставните и дидактичките материјали од став (1) на овој член, за кои се бара одобрување за нивна употреба во основните и средните училишта, се поднесуваат во електронска форма, на електронска платформа за одобрување на учебници, наставни и дидактички материјали (во натамопниот текст: платформа).
(5) Подносители на барањето за одобрување на учебник може да бидат физички лица: автор, група автори или правно лице регистрирано за издавачка дејност во Република Северна Македонија.
(6) Внесувањето на учебниците, наставнiте и дидактичките материјали во платформата се врши анонимно.

(7) Автор на учебник е лице со завршено најмалку високо образование од областа на која припаѓа наставниот предмет за кој е наменет учебникот и кој има најмалку десет години работно искуство како наставник или соработник во високо образование, односно како наставник во основно или средно образование по соодветниот наставен предмет за кој е наменет учебникот.

(8) Автор на учебник може да биде и лице со најмалку високо образование кое е соодветно според наставната програма за предметот за кој е наменет учебникот и кој има најмалку десет години работно искуство како наставник или соработник во високото образование, односно како наставник во основно или средно образование соодветно според наставната програма за предметот за кој е наменет учебникот.

(9) По поднесувањето  на учебниците, наставните и дидактичките материјали од став (4) на овој член на платформата, на подносителите од ставот (4) на овој член им се доделува идентификациски код кој се користи за следење на постапката за одобрување. 

Член 8
(1) Директорот на Бирото, односно директорот на Центарот формира комисии за разгледување и предлагање за употреба на учебниците, наставните и дидактичките материјали од член   7 став (3) од овој закон .

(2) За формирањето на комисиите од став (1) на овој член, Бирото, односно Центарот на својата интернет страна објавува јавен повик за интерес за член во работа во комисиите за разгледување и предлагање за употреба на учебниците, наставните и дидактичките материјали освен за членот кој го номинира Советот за соработка со и развој на граѓанскиот сектор . Членот номиниран од Советот за соработка  со и развој на граѓанскиот секор потребно да има најмалку десет години искуство од областа на недискриминацијата, човекови права и мултикултурализмот. 
(3) Од пријавените кандидати на јавниот повик од став (2) на овој чле, кои ги исполнуваат условите од став (4) на овој член, директорот на Бирото, односно директорот на Центарот формира комисии за разгледување и предлагање за употреба на учебниците, наставните и дидактичките материјали.
(4) Секоја од комисиите од став (1) на овој член е во состав од претседател и четири члена, еден член на комисијата е лице номинирано од Советот за соработка со и развој на граѓанскиот сектор , од кои  еден  наставникод факултетите од областа на наставниот предмет за кој е наменет учебникот, наставниот или дидактички материјал и со најмалку десет години работно искуство како наставник во високото образование, двајца наставници од основното, односно средното образование соодветно за наставниот предмет за кој е наменет учебникот, наставнот или дидактички материјал и со најмалку десет години работно искуство во настава и еден член е советник од Бирото, односно Центарот, кои ќе ги разгледуваат и предлагаат за одобрување учебниците, наставните и дидактичките материјали од член  6 став (3) од овој закон. При формирање на Комисијата најмалку еден од членовите треба да е наставник кој ја реализира наставата на јазиците на припадниците на заедниците кои не се мнозинство во Република Северна Македонија, а на кои се реализира наставата во основните, односно во средните училишта. Претседателот на комисијата е советникот од Бирото, односно Центарот.
(5) Мандатот на претседателот и членовите на комисиите е две години.

(6) Претседател и член на комисиите од став (1) на овој член, може и пред истекот на мандатот да биде разрешен ако:

- не постапи согласно член 9 став (1) и (2) од овој закон,

- не  врши разгледување и предлагање за употреба на учебниците, наставните и дидактичките материјали согласно наставните планови и наставните програми, Концепцијата и Методологијата,

- на негово барање.

(7) За својата работа претседателите и членовите на комисиите од став (2) на овој член им следи надомест, чија висина ја утврдува министерот. Висината на надоместокот се утврдува врз основа на бројот на страните на поднесените учебници, наставни, односно дидактички материјали кои комисијата ги рагледувала и за истите доставила предлог за нивно одобрување, односно неодобрување за употреба.

Член 9
(1) Комисијата од член 8 став (1) од овој закон, по добивањето на известувањето (нотификација) од платформата дека се поднесени за одобрување за употреба  учебници, наставни и дидактичките материјали, истите ги разгледува дали се во согласност со: наставните планови и програми, Концепцијата и Методологијата и дава предлог, во рок:

- до пет  работни дена доколку учебникот, наставниот, односно дидактичкиот материјали е до 50 страни,

- до десет работни дена доколку учебникот, наставниот, односно дидактичкиот материјал е од 51  до 100 страни и

- до 15 работни дена доколку  учебникот, наставниот, односно дидактичкиот материјали е над 100 страни.

(2) Комисијата од член 8 став (1) од овој закон може да:

- даде предлог за употреба на  учебникот, наставниот, односно дидактичкиот материјал,

- да даде предлог за одбивање на  барањето за употреба на  учебникот, наставниот, односно дидактичкиот материјал или,

- да го врати учебникот, наставниот, односно дидактичкиот материјал на корекции и/или доработка.
(3) Доколку комисијата го врати учебникот, наставниот, односно дидактичкиот материјал на корекции и/или доработка, подносителот треба во рок од десет дена од приемот на известувањето да изврши корекции и/или доработка и да го поднесе повторно на платформата. Ако поднесителот не го поднесе во рокот од десет дена, се смета дека учебникот, наставниот, односно дидактичкиот материјал  не е одобрен за употреба.
(4) Учебникот, наставниот, односно дидактичкиот материјал, се смета за одобрен и се доставува предлог за негова употреба до директорот на Бирото, односно директорот на Центарот, доколку за него позитивно, на платформата, се изјасниле повеќе од половината од вкупниот број на претседател и членови на комисијата од  член 8 став (1) од овој закон.

(5) Подносителот на учебникот, наставниот, односно дидактичкиот материјал, за кој е доставен предлог за негова употреба до директорот на Бирото, односно директорот на Центарот, Бирото, односно Центарот го известува дека, во рок од 15 дена од денот на приемот на известувањето, треба да достави превод на учебникот, наставниот, односно дидактичкиот материјал на сите јазици на кои се реализира наставата во основните, односно средните училишта во Република Северна Македонија .

(6) По исклучок од ставот (5) на овој член, превод на учебникот, наставниот, односно дидактичкиот материјал, превод не се доставува за учебникот, наставниот, односно дидактичкиот материјал кој е за наставните предмети мајчин јазик.

(7) Доставените преводи од ставот (5) на овој член, Бирото, односно Центарот  ги доставува на ревизија до:

- преводите на албански јазик до Агенцијата за примена на јазикот што го зборуваат најмалку 20% од граѓаните во Република Северна Македонија и

- преводите на турски, српски и босански јазик до Управата за развој и напредување на  образованието на јазиците на припадниците на заедниците.
(8) Агенцијата за примена на јазикот што го зборуваат најмалку 20% од граѓаните во Република Северна Македонија, односно Управата за развој и напредување на  образованието на јазиците на припадниците на заедниците, во рок од 10 дена од денот на приемот на преводите од став (7) на овој член, доставува мислење за преводот до Бирото, односно Центарот.

(9) Ако Агенцијата за примена на јазикот што го зборуваат најмалку 20% од граѓаните во Република Северна Македонија, односно Управата за развој и напредување на  образованието на јазиците на припадниците на заедниците даде мислење дека треба да се направат корекции на преводите од став (7) на овој член, го известува Бирото, односно Центарот.

(10) Бирото, односно Центарот го известуваат подносителот од член 7 став (3) од овој закон дека треба во рок од десет дена од приемот на известувањето да изврши корекции да го поднесе повторно на платформата. Ако поднесителот не го поднесе во рокот од десет дена, се смета дека учебникот, наставниот, односно дидактичкиот материјал  не е одобрен за употреба.

 (11) Директорот на Бирото, односно Центарот, во рок од три дена од денот на добивањето на позитивното мислење од став (8) на овој член, донесува решение за одобрување за употреба на учебникот, наставниот, односно дидактичкиот материјал или решение за неодобрување за употреба на учебникот, наставниот, односно дидактичкиот материјал.

(12) Против решението за неодобрување за употреба на учебникот, наставниот, односно дидактичкиот материјал, во рок од 15 дена од денот на приемот на решението, подносителот на барањето може да се поднесе жалба до Државна комисија за одлучување во управна постапка и постапка од работен однос во втор степен.
Член 10
(1) Начинот на објавувањето на јавниот повик од член 7 став (2) од овој закон, поднесувањето на учебниците, наставните и дидактичките материјали на платформата, го уредува министерот, на предлог на Бирото и Центарот.

Член 11
(1) Преносот на материјалното авторско право за одобрените учебници, наставни и дидактички материјали за четврто до девето одделение во основното образование, како и учениците во сите години на средното образование се врши помеѓу Бирото, односно Центарот и подносителите на барањето за нивно употребување во основните и средните училишта, согласно Законот за авторско право и сродните права.
(2) Висината на надоместокот за преносот на материјалното авторско право за одобрените учебници, наставни и дидактички материјали  како и за нивниот превод се утврдува врз основа на Методологијата за утврдување на максималната вредност на учебник, наставен и дидактички материјал, кој ја утврдува министерот на предлог на Бирото и Центарот.
Член 12
(1) Бирото објавува јавен повик за доставување барања за одобрување учебник по странски јазик на својата интернет страна
 (2) Јавниот повик од став (1) на овој член се објавува во месец октомври и трае до 10 мај во тековната учебна година, за учебниците по странски јазик кои се употребуваат во наредната учебна година

 (3) За употреба на учебник по странски јазик одобрение може да побара домашен издавач, како и издавач од друга држава во која е регистриран за издавачка дејност, преку законски застапници во Република Северна Македонија.
(4) Барањето за одобрение за употреба на учебник по странски јазик со скенираниот учебник се поднесува на платформата од член 7 став (4) од овој закон.

(5) За барањата од став 4 на овој член одлучува комисијата од член 8 став (1) од овој закон.

(6) Одобрение за употреба на учебник по странски јазик дава директорот на Бирото.

(7) Училиштето може да откупи потребен број на одобрени учебници по странски јазици, заради обезбедување на бесплатни учебници во основното и средното образование.

(8) Ако одобрениот учебник за странски јазик е заменет со ново издание од страна на издавачот, а измените не претставуваат повеќе од 30% од содржината на учебникот и се во согласност со наставната програма, за новото издание на учебникот може да се издаде ново решение за употреба на учебникот.

(9) За употреба на учебникот од став (8) на овој член, издавачот поднесува барање до Бирото, по што директорот на Бирото формира комисија која треба да даде мислење дали во учебникот има измени повеќе од 30% од содржината на учебникот и дали измените се во согласност со наставната програма.

(10) Комисијата од ставот (9) на овој член е составена од:
- еден наставник од факултетите од областа на наставниот предмет за кој е наменет учебникот со најмалку десет години работно искуство како наставник односно соработник во високото образование и 
- двајца наставници од основното, односно средното образование соодветно за наставниот предмет за кој е наменет учебникот со најмалку десет години работно искуство во настава.

(11) На членовите на комисијата од ставот (10) на овој член им следи надомест чија висина со посебен акт ја пропишува министерот, врз основа на обемот и сложеноста на работата по учебник.

(12) Комисијата од ставот (10) на овој член мислењето го доставува најдоцна во рок од 15 дена од денот на нејзиното формирање, до директорот на Бирото.

(13) Врз основа на мислењето на комисијата од ставот (12) на овој член, директорот на Бирото донесува решение за употреба на новото издание на учебникот од ставот (8) на овој член, односно донесува решение со кое се одбива барањето на издавачот.

(14) Против одобрението од ставот (6) на овој член, односно решението од ставот (13) на овој член може да се поднесе жалба до Државната комисија за одлучување во управна постапка и постапка од работен однос во втор степен, во рок од 15 дена од денот на приемот на одобрението, односно решението.

(15) Начинот на давање на одобрението од ставот (6) на овој член го пропишува министерот, на предлог на Бирото 
Член 13
Листа на одобрените учебници за прво, второ и трето одделение во основното образование и одобрените, наставни и други дидактички материјали се објавуваат на платформата од член 7 став (4) од овој закон.
Член 14
Вработен  во Министерството, во Бирото, во Центарот, Национална агенција за европски образовни програми и мобилност и во Центарот за образование на возрасни не може да биде подносител на барање за одобрување и употреба на учебник, наставен и дидактички материјал.

Член 15
 (1) За перманентно унапредување на квалитетот Бирото, односно Центарот секоја година, пред започнувањето на учебната година, врши ревизија на одобрените учебници, наставни и дидактички материјали.
(2) Ако од извршената ревизија од став (1) на овој член, се констатира дека се потребни одредени исправки или дополнувања од стручен, методолошки, технички аспект, како и од аспект на превод, а истите не претставуваат повеќе од 30% од содржината на учебникот, наставниот, односно дидактичкиот материјал, Бирото, односно Центарот ќе достави барање до авторот/издавачите да се извршат исправки и/или дополнувања во учебникот, наставниот, односно дидактичкиот материјал, во рок од 30 дена од денот на добивање на барањето.
(3) Ако Бирото, односно Центарот оценат дека е постапено по барањето од став (2) на овој член продолжува се употребува на учебникот, наставниот, односно дидактичкиот материјал.

(5) Печатењето на учебникот со исправките или дополнувањата, односно вршењето исправки или дополнувања во наставниот и дидактичкиот материјал е на товар на авторот/издавачите.
(6) Начинот на вршењето на ревизијата од став (1) на овој член, го утврдува министерот, на предлог на Бирото, односно Центарот

Член 16
(1) Учебниците кои се употребуваат од прво до трето одделение во основното училиште се избираат од учебниците објавени на платформата, за што одлука донесува наставничкиот совет на училиштето, а по предлог на стручните активи во основното училиште.

(2) За потребниот број на учебници од став (1) на овој член, општинското основно училиште доставува известување до општината, односно државното општинско училиште до Министерството, најдоцна до крајот на мај во тековната година.
(3) Потребните средства за набавката на учебниците за општинските основни училишта се обезбедуваат од Буџетот на Република Северна Македонија и по пат на наменска дотација се даваат на општините, секоја година.

(4) Врз основа на добиените известувања од ставот (2) на овој член, општината ги префрла средствата од став (3) на овој член, на сметката на општинското основно училиште, а училиштето врши набавка на учебници, најдоцна до почетокот на  учебната година.
(5) Потребните средства за набавката на учебниците за државните основни училишта се обезбедуваат од Буџетот на Република Северна Македонија.

(6) Врз основа на добиените известувања од ставот (2) на овој член, Министерството ги префрла средствата од став (5) на овој член, на сметката на државното основно училиште, а училиштето врши набавка на учебници најдоцна до почетокот на  учебната година..
Член 17
Наставните и дидактичките материјали кои се употребуваат во основното училиште и во средното училиште, како и дигиталните учебници од член 5 став (3) на овој закон секој наставник ги избира од наставните и дидактичките материјали објавени на платформта, за што го известува стручниот актив и директорот  на училиштето.
Член 18
(1) Ученикот по завршувањето на наставната година е должен да го врати на училиштето комплетот на учебници неоштетен, освен учебниците во кои има содржини кои ученикот ги пополнува со пишување, боење или пак одредени страници од учебникот ги пополнува со сечење и лепење.

 (2) Ако ученикот не го врати комлетот на учебници или го врати оштетен, родителот, односно старателот на ученикот ја надоместува вредноста на комплетот на учебници, односно учебникот, со плаќање на 70% од вредноста на учебникот. Вредноста на учебникот се објавува на платформата, каде се објавени одобрените учебници
(4) Секое основно училиште е должно да формира фонд на учебници. 

(5) Одговорен за фондот на учебниците во училиштето е директорот на училиштето.

(6) Одговорни во училиштето за прием, складирање, доделувањето и враќање на комплетите на учебници се директорот на училиштето, одделенскиот раководител, наставниците и библиотекарите.

Член 19
(1) Учебник, наставен и друг дидактички материјал се повлекува од употреба доколку се донесе нова наставна програми или ако се врши изменување или дополнувањата на повеќе од 30% на наставните програми, и ако не ги задоволува научно-стручните и методолошките цели.

(2) Учебник, наставен и друг дидактички материјал се повлекува од употреба и доколку содржи материја со која се навредуваат историјата, културата и другите вредности на граѓаните на Република  Северна Македонија, македонскиот народ, како и граѓаните кои живеат во нејзините граници кои се дел од албанскиот народ, турскиот народ, влашкиот народ, српскиот народ, ромскиот народ, бошњачкиот народ и другите. 

(3) За повлекување на одобрен учебник, наставен и друг дидактички материјал од употреба кој не ги задоволува научно-стручните и методолошките цели, како и од причините од ставот (2) на овој член, директорот на Бирото, односно директорот на Центарот формира комисија составена од пет члена од кои по два члена од Бирото, односно од Центарот, два члена од редот на истакнати наставници и еден член од Државниот просветен инспекторат.

(4) По предлог од комисијата од ставот (3) на овој член, директорот на Бирото, односно директорот на Центарот, може да повлече од употреба одобрен учебник.

Член 20
Надзор над спроведувањето на одредбите од овој закон врши Државниот просветен инспекторат.

Член 21
(1) Глоба во износ од 300 до 400 евра во денарска противвредност ќе му се изрече за прекршок на одговорното лице кај правното лице, ако: 
            - во основното, односно средното училиште дозволи употреба на учебници кои не се одобрени од директорот на Бирото, односно од директорот на Центарот (член 9 став (11) од овој закон), 
-не формира фонд на учебници (член 18 став (5) од овој закон) и

- не организира прием, складирање, доделување и враќање на комплетите на учебници (член 18 став (6) од овој закон).
(2) Глоба во износ од 100 до 250 евра во денарска противвредност ќе му се изрече на наставник во основното, односно средното училиште за прекршокот од став (1) алинеја 1 и 3 на овој член.

Член 22
Oдмерувањето на висината на глобата за правно лице се врши согласно Законот за прекршоците.

Член 23
Надлежен орган за изрекување на прекршочните санкции е надлежниот суд.

Член 24
(1) За прекршоците утврдени во член 21 од овој закон, државниот просветен инспектор должен е на сторителот на прекршокот да му издаде прекршочен платен налог, согласно Законот за прекршоци.

(2) Доколку сторителот го прими прекршочниот платен налог, истиот треба да го потпише. Примањето на прекршочниот платен налог од сторителот на прекршокот се забележува во записник.

(3) Во записникот од став (2) на овој член се утврдува начинот на кој ќе се отстранат штетните последици од прекршокот, како и начинот на надминување на последиците од сторениот прекршок.

(4) Кога како сторител на прекршок се јавува правно лице, записникот и прекршочниот платен налог ги потпишува одговорното лице во правното лице или од него овластено лице.

(5) Државниот просветен инспектор е должен да води евиденција за издадените прекршочни платни налози и за исходот од покренатите постапки.

(6) Во евиденцијата од ставот (5) на овој член се собираат, обработуваат и чуваат следните податоци: име и презиме, односно назив на сторителот на прекршокот, живеалиште, односно престојувалиште, седиште, вид на прекршокот, број на прекршочниот платен налог кој му се издава и исходот на постапката.

(7) Личните податоци од ставот (6) на овој член, се чуваат пет години од денот на внесување во евиденцијата.

(8) Министерот за образование и наука ги пропишува формата и содржината на прекршочниот платен налог.

Член 25
Подзаконските акти предвидени во овој закон, министерот ќе ги донесе во рок од 30 дена од денот на неговото влегување во сила.

Член 26
Постапките кои се започнати пред влегувањето во сила на овој закон ќе се завршат согласно со Законот за учебници за основно и средно образование („Службен весник на Република Македонија“ бр. 98/08, 99/09, 83/0, 36/11, 135/11, 46/12, 24/13, 120/13, 29/14, 146/15, 217/15, 30/26 и 21/18) освен постапките за учебниците по странски јазик кои ќе продолжат согласно одредбите од овој закон.
Член 27
Учебниците кои се одобрени за употреба во основните и средните училишта до денот на влегувањето во сила на овој закон, продолжуваат да се употребуваат, освен за оние учебници за кои поведена постапка согласно член 19 став 1 од овој закон.
Член 28
Со денот на влегувањето во сила на овој закон престануваат да важи Законот за учебници за основно и средно образование („Службен весник на Република Македонија“ бр. 98/08, 99/09, 83/0, 36/11, 135/11, 46/12, 24/13, 120/13, 29/14, 146/15, 217/15, 30/26 и 21/18).
Член 29
Овој закон влегува во сила осмиот ден од денот на објавувањето во “Службен весник на Република Северна Македонија”, а ќе отпочне да се применува од учебната 2021/2022 година.
